
Министер Мустафа, господин Милчин, партнери од ромските невладини организации, наставници, 
родители и - се разбира дипломираните студенти и завршени средношколци од Проектот за 
образование на Ромите, ви посакувам добар ден.  Shukar di ve sarinengje.   

Во октомври 2008 година, се собравме за да го прославиме завршувањето на средното училиште на 
околу 200 ромски ученици кои добија стипендии, менторство и друга академска поддршка во текот на 
нивното средношколско образование преку Проектот на УСАИД за образование на Ромите.  Среќен 
сум што сум денес повторно овде, во името на американскиот народ, за да го прославиме 
завршувањето на уште една група од 98 ученици кои добија двегодишна поддршка од Проектот. 

Денес, исто така сакаме да им честитаме и на 44 учесници во овој проект кои се стекнаа со 
универзитетски дипломи, бидејќи проектот започна уште во 2004 година, а исто така сум 
информиран и дека уште неколкумина други треба да дипломираат оваа есен.  Вие, вкупно 44, 
докажувате што сѐ може да се постигне кога на вредните луѓе ќе им се дадат можности за да успеат.   

Амбасадата исто така сака да оддаде признание и за другите достигнувања на Проектот за 
образование на Ромите, како што е на пример фактот што 100% од учениците во основно 
образование поддржани од проектот останаа на училиште за да го продолжат своето образование. 

Има една кинеска поговорка, која вели: „Кога планираш за цела година, засади пченка. Кога 
планираш за цела деценија, засади дрвја.  Кога го планираш животот, обучувај ги и образувај ги 
луѓето.“ Токму ова го прави УСАИД.  Од 1993 година, Американскиот народ, има инвестирано скоро 
една милјарда американски долари во Македонија преку проекти дизајнирани за да ги унапредат 
образованието, економскиот раст и демократијата во Македонија. 

Зајакнувањето на ромскиот народ преку образование, најмоќната алатка за подобрување на животот 
на луѓето и развивање на подобро општество е заедничка цел на САД и Институтот отворено 
општество во Македонија, уште од 2004 година, кога всушност започна Проектот за образование на 
Ромите.  

Нашиот Проект секоја година обезбедува поддршка за над 1400 ученици во образовниот процес, од 
претшколска возраст па сѐ до универзитет и имаме многу причини за да се гордееме од постигнатите 
резултати.   

Во академската година 2000/2001, имаше само 40 студенти од ромската заедница кои студираа на 
универзитетите во Македонија.  Но, во тековнава академска година, тој број е 200! Во Американската 
амбасада, ние сме исто така горди што имаме една Ромка кој моментално студира во САД, со помош 
на Фулбрајтовата стипендија.  Сакаме да ве поттикнеме сите вас да конкурирате за оваа престижна 
програма кога сакате да се запишете на магистерски студии.    

Проектот придонесе ромските ученици да добиваат повисоки оценки, а исто така со негова помош 
бројот на ромски ученици во средните училишта и на универзитетите во земјата се зголеми за два 
пати.  Родители од ромска националност сега се членови на Советите на родители и на Училишните 
одбори, што не беше случај порано. 

Сега можеме да сретнеме дипломци од универзитети кои се вработени на голем број јавни позиции, 
вработени во владата, други јавни институции и училишта, како и во меѓународни и домашни 
невладини организации.  А очекуваме да видиме уште повеќе дипломирани ромски студени во 
годините што доаѓаат.  

Овие лица не само што ќе го подобрат својот живот, туку тие ќе станат застапници и лобисти на 
ромската заедница во Македонија, помагајќи ѝ да ја подобри позицијата на Ромите во општеството и 
докажувајќи дека кругот на сиромаштија и исклучување од општеството може да се прекине. 

Ние во амбасадата сме среќни што слушаме дека голем број од вас веќе одлучиле да го направат 
следниот чекор по завршувањето на средното училиште, односно да се запишат на универзитет.  Ви 
честитам за таквата одлука, со уверување дека секој од вас може многу да придонесе, како за 
ромската заедница, така и за македонското општество, како идни адвокати, бизнисмени, лекари, 
наставници и претприемачи. 

Многу сме задоволни што Министерството за образование и наука сега обезбедува стипендии и 
менторска поддршка за учениците во средното образование. Се надевам дека Министерството исто 
така ќе размисли за обезбедување поддршка и за некои други позитивни практики на проектот, како 
што се дополнителна работа со учениците, а исто така и со родителите.   

Сакам да им се заблагодарам на FOSIM и на персоналот и волонтерите од петте Центри за 
образование на Ромите за нивната посветеност во текот на проектот, како и на другите наставници и 
ментори кои посветија дел од својот ентузијазам, трпеливост, време и енергија за да им помогнат на 
ромските ученици. 

Исто така сакам да им се заблагодарам и да им честитам на родителите – успехот на вашите деца е 
ваш успех.  Тие немаше да бидат способни да го направат ова без вашето охрабрување и поддршка.     

И на крај, од името на американскиот народ сакам да ви честитам вам, наши дипломци, за вашата 
посветеност, напорна работа и мотивација.  Она што го постигнавте не беше лесно и имате добра 
причина да се гордеете со самите себе.  Ви посакуваме среќа во вашиот понатамошен живот, во 
вашите универзитетски студии и во вашите професионални кариери. 

Ви благодарам и ви честитам! 

Oven saste thaj bahtale sarinengje. 
 

 


